
ANDONI MUTILOA 
 
Andoni Mutiloa (Hernani, 1976ko abuztuaren 
17a) kazetaria eta sortzailea da. Irratian lan egin 
du batez ere, Gaztean eta Euskadi Irratian. 
Azken urteetan antzerkigintzan eta dantzan buru-
belarri sartu da eta lan horren emaitza da Esnatu 
Naiz kabareta. 
 
Ibilbidea: 
 
Umea zela, Andonik argi zuen heldua izaterakoan 
aktore eta abeslari izan nahi zuela. Lehen 
urratsak dantzan eman zituen, Juanito Sanchizen 
eskolan. Nerabezaroan, berriz, Donostiako Eskola 
dantza taldean sartu zen eta ia 15 urte pasa 
zituen bertan.  
 
Kazetaritza ikasi ondoren (Leioa, EHU), ETBko 
hainbat saiotan lan egin zuen erredaktore 
moduan. 2001etik 2007ra Gaztea irratiko esataria 
izan zen. Garai berean, magisteritza ikasi zuen 
eta Gazteako lana utzi ostean, ikasturte bat 
eman zuen Boiseko (Idaho, AEBak) Ikastolan 
euskara irakasten. Euskal Herrira itzultzerakoan 
Euskadi Irratian lanean hasi zen eta Amarauna, 
Goizeko Izarra eta Kantu Kontari irratsaioetako 
erredaktorea eta aurkezlea izan zen 8 urtez.   
 
Bien bitartean, bere denbora librean antzerkiari 
eta dantzari denbora gehiago eskaintzen hasi 
zen: dantza garaikidea eta kontakt inprobisazioko 
klaseak eta ikastaroak, Artedramak Aulestin 
antolatzen duen Antzerki Laborategia, 
Musikomeria… 
 
2017an eszedentzia hartu zuen Euskadi Irratian, 
eta orduz geroztik sortzen dabil. Donostiako 
Poltsiko Antzerkiko deialdian finalista izan ostean, 
Esnatu Naiz izeneko kabareta estreainatu zuen 
2020ko urtarrilean eta azken aldian emanaldiak 
eskaintzen dabil herriz-herri. Horrez gain, 
antzerkia, dantza, musika, performancea eta 
ikus-entzunezkoak lantzen dituen Elur Etxea 
sortu du. 2020ko udan, Eñaut Gaztañagarekin 
(Grises taldea) batera idatzitako lehen kantua 
argitaratu zuen: Maitasunez Blai. 

  

https://www.youtube.com/watch?v=3tB1-yA1zSU

I 

 

Eszenatokian piano aulki bat, arropa zintzilik duen gurditxo bat eta 

mahai txiki bat. Neoizko flamenko arrosa baten argia. Publikoa prest, 

ikuskizuna hasteko zain. Musika hasi da, piano baten lehen notak. 

Publiko artetik emakume itxura duen norbait altxa da. Kantatzen hasi 

da.  

 

BEYONCEren Crazy In Love (Fifty Shadows of Grey bertsioa) 

abestia kantatuko du Elurrek. 

 

YOU GOT ME LOOKING, SO CRAZY MY BABY 

I’M NOT MYSELF LATELY, I’M FOOLISH I DON’T DO THIS 

I’VE BEEN PLAYING MYSELF, BABY I DON’T CARE 

 

AMODIOAREN SUKARRAK ERAGINDA 

SUKARRAK ERAGINDA 

AMODIOAREN SUKARRAK ERAGINDA 

EROTZEN HASI NAIZ 

BURUA GALDUTA 

BOST AXOLA ZAIT 

ZU ETA BIOK BATERA 

 

MAITASUN EROA DA GUREA 

MAITASUN EROA 

MAITASUN BEROA DA GUREA 

MAITASUN BEROA 

KISKALTZEN ARI NAIZ, LAZTANA 

KISKALTZEN ARI NAIZ 

PLAZERA TA MINA BATERA 

MAITASUN MAITASUN EROA DA GUREA 

 

 

Elur da, ikuskizun honetako protagonista. Bere showaren hasiera da 

hau. Modu iradokitzailean kantatzen du. Eszenatokira igo da. Berokia 

kendu du. Baina une zehatz batean isildu egin da. Negarrez hasi da. 

Eszenatokiko iskin batera doa. Publikoa begira du. Kantuaren oinarri 

instrumentalak aurrera darrai. Une zehatz batean Elurrek publikoari 

begiratuko dio. Urrats batzuk eman ditu eszenatokiko erdialderuntz.  

 

Stop! I’ve said stop! 

 

Gaur  ez da nire eguna. Beraz showa amaitu da! 

 

Sentitzen dut … Ez, ez dut sentitzen.  

Eta gainera, gaur sarrerarik ez duzue ordaindu, ezta? Ba segi etxera. 

Go home! Bihar itzuliko naiz, agian. Aio! (lehor) 

 

Eszenatokiko atzeko aldera doa. Arroparen gurditxotik berokia 

hartuko du. Publikoari ez dio begiratzen. 

 

Baina hor zaudete oraindik? Ez al zarete joan? Esan dizuet.  Nire 

gaurko showa bertan behera gelditu da. It’s canceled! Finished. Go 

home!!! Zer? Ez al duzue etxerik? 

 

Eszenatokiko aurreruntz doa berriz ere.  

 

Aizue! Ez duzue nahiko ni orain nire penak kontatzen hastea, ezta? 

Ez dut batere gogorik horretarako! 

 

Seguru zaudete? Kontuz, behin hitz egiten hasiz gero, ez naizelako 

isiltzen den horietakoa. 

 

Ados. Zuek nahi izan duzue. 

 

Samantha! (kriskitina, zerbitzariari keinu eginez). Daikiri. Double. 

Now! (ziztu bizian ekarriko dio zerbitzariak). Thank U dear! (super 

jator, ia faltsua). Grazie mile. Gracias. Scary Vasco! 

 

Aulkian exeri da 

 

Txiste hori ez du ia inorrek ulertzen. Scary Vasco! 

 

Bai. Euskalduna naiz. Basque Country. Eta zer dakizue zuek Euskal 

Herriari buruz?  

 

Bilbao. The Guggenheim museum. San Sebastian! And the best pintxos 

of the world! Oh! I love pintxos (muturreko poza eroa) 

 

Tira, Egia esan pintxoek ETAk baino fama hobea eman digute 

nazioartean, ezta? 

 

Asko aldatu omen da Euskal Herria azken urteetan. Hori diote. Nik 

ez dakit. Aspaldi etorri nintzen Londresera.  

 

Aulkitik altxa da 

 

Baina bai, euskalduna naiz eta baserrian jaio eta hazi nintzen. 

Baserrian, ordea, ez zegoen fantasiarako lekurik. 

 



 

 

 

5 
 

Flashback laburra. Gorpuzkera guztiz aldatuz, bere amaren azalean 

sartuko da Elur. 

 

- Arraultzak jaso al dituk? Ta belarrak moztu? Hi, Peio, (txalo 

eskuekin) Esnatu!!! 

 

Gorputza berriz luzatuz eta Elurren ohiko pose batera itzuliz.  

 

Eskerrak nerabezaroan herriko dantza taldera joaten hasi nintzela. 

Han lagunak egin nituen. Kuadrila. Han desioa zer zen ezagutu nuen. 

Iñigo. Baina Iñigok neska laguna zuen, jakina. Eta han jakin nuen 

nik Artista izan nahi nuela.  

 

Baina urteek aurrera egin zuten eta jadanik dantza taldeak ere ez 

ninduen hasetzen.  

 

Gorpuzkera aldatuz, beste pertsonaje bat 

 

- Hi, Peio, zer dek? Serio habil azken aldin. 

 

Elur berriz ere 

 

Ni neu ere ez nintzen jabetzen hasieran, baina gero eta 

deskonektatuago sentitzen nintzen. Lagunak ezkontzen hasiak ziren, 

umeak izaten, eta ni betiko solasaldiez nazkatuta nengoen. 

 

Flashback. Bi pertsonaje jarraian, bakoitza bere gorpuzkerarekin. 

 

- Nere umeak kaka berdea indu. Hoi normala al da? 

 

- Aizue! Enteau altzeate Inaxo ta Joxepa banandu indiala? Ta gañea 

nik ustet hor tartean… (eta eskua lepo atzetik goruntz eramanez adar 

batzuk erakutsiko ditu) 

 

Hiltzen ari nintzen. Bizirik hiltzen! 

 

Baina orduan Beyonce etorri zen ni salbatzera. Bai, bai, Beyonce! 

(irribarre txikia) 

 

Dantzako entsegura joan nintzen egun batean, gelara iristen lehena 

izan nintzen. Hutsik zegoen. Bakarrik nengoen! (poza) 

 

Flashback. Elurrek peluka, soinekoa eta zapatak kenduko ditu azkar 

batean. Mahoizko galtzak eta kamixeta bat jantziko ditu. Pello izango 

da berriz ere. Gipuzkeraz hitz egiten du.  

- Uau! Entsegu gela osua netzako. Hau etzait inoiz gertau oain arte! 

Ta oain ze ingot? Hau aprobetxatu beharra daukat! (poz-pozik) 

 

Ondoren, publikoari bizkarra eman eta txorkatilak berotzen hasiko 

da, eta horrekin batera kantatzen: 

 

ALL THE SINGLE LADIES!!! 

 

Kantatzen jarraitzearekin batera, bideoklip mitikoko urrats batzuk 

egingo ditu perfilez. 

 

- Eta bapatean: ZAS!!!  

 

Atea zabaltzearen onomatopeia. Eskubiko besoarekin atea zabaltzeko 

keinua. Peiok atzera begiratuko du, sorpresaz, ahoa zabalik. 

Gorpuzkera aldatu, eta Iñigoren pertsonaia. Ahots grabeagoa. 

 

- Hara! Billonze izan nahi dun baserritarra! 

 

Flashbacketik atera. Peioren aurreko posturara itzuliz. 

 

Iñigo zen. Bai, Iñigo. Hortxe gelditu nintzen, izoztuta, ezer 

erantzun gabe. Baina gau hartan, lotan nengoela, esnatu eta argi 

sentitu nuen: Baserritik aldegin beharra nuen.  

 

 

Kerobiaren ESNATU NAIZ kantuaren estribiloa abestuko du 

Elurrek a capella.  

 

ESNATU NAIZ, KONTURATU NAIZ, ZORIONTSU NAIZ. (koreografia laburra.  

Suabe hasi. Intentsitatean igo. Banketara igo eta jaitsi. Une 

horretan amak oihu egingo dio: 

 

- Peio! Zer habil kantatzen ordu hauetan? Ixo ta Segi lotara!!! 

 

eta azken “Zoriontsu Naiz” xuabe kantatuko du Peiok berriz ere. 

 

Zailena, erabakiaren berri amari ematea izan zen. 

 

- Ze? Bahoala? Hemendik alde iten baek, baserriko atea itxita izangok 

betiako!!! 

 

esaldiaren amaiera munstro baten moduan esango du. 

 

Ama gaixoa. Ez nuen agurtu ere egin. Egun hartan bertan, maleta egin 

eta hona etorri nintzen, Londresera, duela ia 10 urte. Zeharo 

aztoratuta nengoen, beldurtuta, baina aspaldiko partez bizi- bizirik 

sentitzen nintzen. (bukaera irribarrez eta modu alaian esango du). 

 

 

 

 

 

II 

 

Elur eszenan, bere ohiko pose batean. 

 

Hasierak ez dira batere errazak izaten… 

 

Flashback luzea. Posea apurtu, potsikotik trapu bat atera eta 

platerak garbitzeko keinua egiten hasiko da. 3 pertsonaje ezberdin 

tartekatuko dira, Peio, Sebas eta Nati, bakoitza bere gorpuzkera, 

ahots eta keinuekin. 

 

Peio: - Nolatan bururatu zitzaidan hemen hastea lanen? 

 

Sebas: - Pexo, movete, que tenemos el local xeno! 

 

Peio: - Sí, ya voy, estoy terminando. 

 

Nati: - Che, Pexo, que pena que no viniste axer al boliche. Lo 

pasamos relindo! 

 

Peio: - Es que estaba super cansado. Pero la próxima vez voy, seguro. 

 

Sebas: - Pexo! una docena de platos xa, que tenemos la parrixa xena! 

Movete, movete! 

 

Peio: - Que no me llamo Pexo! Me llamo Peio. Peio. Y ya casi he 

terminado. Entendido? 

 

Nati: - Che, Pexo, tenes que venir a una clase de contemporáneo 

conmigo. Te va a encantar! 

 

Peiok buelta bat azkar emango du eta jarraian Natirekin dantzako 

klase batean dagoela irudikatuko du. 

 

Bere gorputza behetik gora begiratuz, eta ondoren Natiren aldera.  

 

Peio: - Nati! y ahora qué hago? 

 

Nati: - Vos cerrá los ojos, sentis la música, y disfrutá! 

Azken esaldiarekin batera musika entzuten hasiko gara.  

 

MUSIKA: COLDPLAY  POSTCARDS FROM FAR AWAY  

 

 

 

Natiren postura desegin eta Peio dantzatzen hasiko da. 

Dantzatzerakoan sortzen den plazera eta emozioekin konektatzeko 

ahalmena adierazi nahi ditugu koreografia labur honen bitartez.   

 

Eta dantzatzen ari nintzen bitartean nire barruko emozioekin 

konektatu nuen lehen aldiz egun hartan.  

 

Ez nuen luze iraun Parrixa Argentinan. Badakizue, platerak garbitzea 

ez da batere gomendiagarria artistentzat (eskubiko eskua erakusten 

duen bitartean). 

 

Flashback laburra. Pello egunkari bateko orriak pasatzen ari den 

keinua. Irakurtzen hasi da. Bekainak gora. Interesa piztu dion 

zerbait aurkitu du. 

 

The Pink Flamingo! Flamenko arrosa. (Eskuarekin telefonoz deitzeko 

keinua) Hello? 

 

Orainera itzuli. Elurren ohiko posea. Irribarrea.  

 

Eta horrela iritsi nintzen klub honetara. Hori bai, hasiera batean 

zerbitzatzen eta barran lanean hasi nintzen.  

 

Flashback. Peio eszenatokitik jaitsi eta publiko artean sartuko da, 

zerbitzari lanak egitera. Lehengo trapua erabaliko du berriz ere 

mahaiak garbitzeko. Bitartean publikokoarekin interakzio laburra. 

 

- Hello! How are you? Are you having a good time? Bai?Gustura, ezta? 

Antzematen zaizu, bai! 

- How do you do? How do you do? How do you do? Aizue, ta noiz bukatzet 

hoy esaten? 

- Eta zu? Nik zu ezagutzen zaitut, ezta? 

- Zu oraindik ez zaitut ezagutzen, baina gustura egingo nuke. 

 

Eszenatokira itzuliko da Elur. Orain aldia. 

 

Gauza ederra da jendea behar den moduan zerbitzatzea. Eta nik oso 

ondo zaindu izan ditut beti nire bezeroak (modu iradokitzailean 

esanda) 

Eta Jakina, klub honetan lanean hasterarekin batera ezagutu nuen 

Londresko gaua edo The Night Life! 

 

Eskubi aldera joango da Elur, eszenatokiko ertzera. 

 

Zerbitzatzen 3 pertsona egoten ginen. Mike, lokaleko nagusia; Edward, 

Londresen bizi den eta bertakoa den pertsona bakarra, eta hirurok. 

Eta zenbat ordu pasako nituen barraren atzekaldetik eszenatokira 

begira.  

 

Hurrengo esaldiak botatzearekin batera, berriz ere eszenatokiko 

erdiguneruntz  gerturatzen joango da Elur. 

 

Miss Whiten dantza sensualak, Matt eta Luke anai bikien striptease 

zirraragarriak, eta Super Tommyren talentu erraldoia. Eta zergatik 

deitzen genion super Tommy? Ba handia zelako zentzu askotan (bekainak 

gora).  

 

Bai. The Pink Flamingoko eszenatokia nire eskola izan da. Hemen ikasi 

dut artista moduan dakidan guztia. Eta barran lan egiten nuen 

bitartean egunen batean artista ospetsua izatera iritsiko nintzela 

amesten jarraitzen nuen.  

 

MUSIKA: SAMANTHA FOX TOUCH ME ABESTIA  

 

Flashback. Ametsa. Gurditxoan beroki gorria jantziko du. Horrekin 

batera SAMANTHA FOXen TOUCH ME kantuaren melodia entzuten hasiko 

gara, eta abesti horretan oinarrituta minutu 1eko koreografia egingo 

du Elurrek. Kantatu eta dantzatu.  

 

ILARGI BETEA, GAUA IRITSI DA 

MAITASUN GOSEA ASETZEKO UNEA 

EHIZARAKO PREST, ERNE ETA AZTI 

ZU IKUSTERAKOAN EZ DUT ZALANTZARIK 

 

HAU DA GAUA, HAU DA FESTA 

GURE UNEA IRITSI DA 

 

UKITU NAZAZU, ZURE GORPUTZA BEHAR DUT 

NIRE AZALEAN 

UKITU NAZAZU ORAIN 

 

Ikusten duzue, garai haietako ametsetan pentsatzen hasten naizenean 

emozionatu egiten naiz. Artista izateko bidean oraindik asko nuen 

ikasteko!  

III 

 

Bankuan exeriz, pose eder batean. 

 

Baina Londresko gauaren alde iluna, hori berehala ezagutu nuen. 

(hatzekin zenbatuz) Adikzioak, harreman arriskutsuak, bizimodu 

dekadentea. Bizitza, ordea, xelebrea izaten da sarritan, eta drogen 

ondorioz igo nintzen eszenatoki honetara lehen aldiz. 

 

Ostiral gaua zen. The Pink Flamingo jendez gainezka zegoen, baina 

Super Tommy ez zen ageri.  

 

Flashback. Mike nagusiaren azalean sartuz. Gorputza alde batera 

makurtuko du nabarmen. 

 

- Where the Fuck sartu ote da mutil hau? 

 

Tente jarri eta Peio da berriz ere. 

 

- Lasai, Mike, ni joango naiz bere bila. 

 

Orainera itzuliz 

 

Ordurako, Super Tommy eta biok lagunak baino gehiago ginen eta bere 

apartamendura joan nintzen. Hantxe zegoen, bai, baina ez zen gai 

hitz egiteko, ezta mugitzeko ere ez, eta are gutxiago dantzatzeko. 

Zeharo pasata zegoen.  

 

Flashback. gorputza eskubi aldera makurtuz berriz ere, Mike izango 

da. 

 

- What the fuck ingo deu oain? 

 

- Lasai, Mike, lasai. Ni arduratuko naiz. 

 

Aulkitik jaikiko da. 

 

Ta oain ze ingot? Nik ateaberkot eszenatokira! Hainbestetan 

amestutako momentua. Baina, hola? Bapatean? Ta ezer prestau gabe? 

 

Burua atzeruntz eraman eta esaldi bat botako du beste ahots batean 

 

- Peiow. You’ve got 30 seconds. 

Ai ama! Earra indet! Ta gañea krixton kakauria sartzen ai zait.  

 

MUSIKA: QUEEN ANOTHER ONE BITES THE DUST  

 

Ea ba, Peio. Lasai. Take it easy. Zer dakizu itten? Ba hoixe intzazu! 

 

Azken esaldia esan aurretik QUEEN en Another One Bites the Dust 

kantua entzuten hasiko gara. Euskal stripteasea. Kantu horren 

gainean eta arin-arineko urratsetan oinarrituta, stripteasea egingo 

du Peiok, kantzontzilotan gelditu arte. 

 

 

Azkenean ez nintzen barruko arropa kentzeko gai izan lehen aldi 

horretan. Lotsatu egin nintzen! (barrez). Ai, zer uste zenuten? Ni 

betidanik izan naizela hain lotsagabea? Ba oker zabiltzate! Munduko 

umerik lotsatiena nintzen ni!  

 

Hitz egiten duen bitartean leopardozko soinekoa jantziko du Elurrek 

 

Eta oraindik ez dut amaitu. Orain zailena falta zait! (barruko arropa 

kendu eta braga faja jarriko du soinekoaren azpitik) Pertsona batzuk 

sekulako abilidadea dute hau egiteko. Batez ere emakumeek. Zuek ikusi 

duzue noizbait emakume bat manga azpitik sujetadorea ateratzen? Nola 

egiten dute? Magia da! Artista bikainak dira eurek. Nik oraindik 

asko dut ikasteko. Ez naiz oso fina zeregin honean. Zer nahi duzue? 

Baserrikoa naiz. Tira, bukatzen ari naizela dirudi. Hain gaizki ere 

ez. Moldatu naiz.  

 

(publikoari hitz eginez) Aizue, oso isilik zaudete gaur. Gustatu al 

zaizue stripteasea? Ba Mike gure nagusiari bai, asko, eta handik 

aurrera Artista moduan hasi nintzen lanean klubean! Bai! (lortu dut! 

Adierazten duen keinua egingo du besoarekin) 

 

Orduan sortu nintzen ni, Elur! (mega pose, besoak zabalik). Yes! 

Thank you. Grazie Mile. Scary Vasco!  

 

Aldaketa sakonen garaia izan zen hura. Gogoan dut soineko bat 

jantzita kalera irten nintzen lehen eguna.  

 

Janzten jarraituko du. Asmoa, emakume itxura osoa izatea. Exeri 

egingo da berriz ere. 

 

Super Tommyk lagundu zidan. Ikusten zapata gorri hauek? Berak oparitu 

zizkidan. Bere gogokoenak ziren. Zoragarriak dira, ezta? 

Eta jazten ari nintzen bitartean, 9 urteko ume bat ikusi nuen. Gona 

arrosa bat zeraman jantzita. Baserriko egongelan zegoen ezkutatuta, 

baina bisitan etorritako osaba-izebek aurkitu egin zuten. Hauek 

barre egin zuten umea ikusterakoan, baina berak ez zuen barrerik 

egin. Eta urte asko pasa behar izan ziren ume horrek gona bat jantzi 

zuen arte berriz ere.  

 

Ai, Peio maitea. Ahal izango banu, denboraren makinan sartu eta 

baserriko egongela horretara bidaiatuko nuke. Eta badakizu zer 

egingo nukeen bertan? 

 

BIDE ERTZEAN taldearen Zurekin Dantzatu Nahiko Nuke kantua abestuko 

du a capella eta dantza egingo du aldi berean.  

 

ZUREKIN DANTZATUKO NUKE 

EZAGUTZEN EZ NAUZUN ARREN 

PLAZER HANDIA LITZATEKE 

 

GURE BIHOTZA 

GURE BIHOTZA BERRIZ ERE 

ZAPALTZEKO BELDURRIK GABE 

 

BELDURRIK GABE BERRIZ ERE 

BELDURRIK GABE …. 

 

ZUREKIN DANTZATUKO NUKE 

ROCK & ROLL BAT GAU ILUNEAN 

ZUREKIN GUSTURA EGINGO NUKE 

 

 

IV 

 

Elur, diva posean. 

 

- Zuek izan zarete zoriontsu noizbait? Ni bai. Garai hura nire 

bizitzako ederrena izan zen. 

 

Bankuan exeri. Pose. Esaldia. Pose aldaketa. Esaldia. 

 

Artista moduan ospe handia lortu nuen. Gero eta jende gehiago 

etortzen zen gure showa ikustera. Eta kritika bikainak jasotzen hasi 

nintzen. Horrez gain, Super Tommyren apartamentura joan nintzen 

bizitzera. Eta lanean ez ezik, kanpoan ere denbora mordoa pasatzen 

genuen elkarrekin. 

 

Mahaitxotik kopa bat hartuko du. 



 

 

 

13 
 

 

Primrose Hill parkera joaten ginen sarritan. Zenbat barre egiten 

genuen elkarrekin. Eta zenbat tontakeria esaten genizkion batak 

besteari. 

 

Super Tommyren azalean sartuta. Ezkerreko eskua bankuari heltzen. 

Eskubia, luzatuta, kopa eskuan. Begiak oso zabalik, ahoa pixka bat 

ere bai. 

 

- Peiow! Pila, pila, potato tootila! 

 

Peiora itzuliz 

 

Ba nik zu NO, NO, NO! (Amy Winehousen Rehab kantuan oinarrituta) 

 

Orainera itzuliz 

 

Ederki pasatzen genuen elkarrekin.  

 

Edateko keinua egingo du Elurrek berriz ere. 

 

Pasada bat zen. 

 

Gehiago edango du. 

 

Batzuetan pasa egiten ginen elkarrekin. (Mozkortzen ari denaren 

seinale). 

 

Eta behin baino gehiagotan zeharo pasata amaitu genuen. 

 

Berriz edan. Super Tommy, super mozkortuta. 

 

- Peiow! Pila pila, potato totila (ia ez zaio ulertuko esaten duena). 

 

Peio. Aurpegia aldatuz. Serio jarriz. 

 

Nik paso egitea erabaki nuen arte. (Kopa mahaian utziko du berriz 

ere). 

 

Baina berak ez. Super Tommyk berean jarraitu zuen egoerak gainezka 

egin zuen arte.  

 

Hemendik aurrera serio eta begirada pixka bat galduta. Poserik ez. 

Bankuan exerita denbora osoan. 

 

Ostiral gaua zen. The Pink Flamingo jendez gainezka zegoen, baina… 

Miken postura 

 

- Where the fuck…? 

 

Peioren postura 

 

- Lasai, Mike, ni joango naiz bere bila. 

 

Eta gure apartamendura joan nintzen. Eta hantxe zegoen Super Tommy, 

baina… (arnasa sakon hartuko du. Isilunea) 

 

Pasa egin zen. Gure Amy maitearen modura bera ere neurritik pasa 

egin zen.  

 

Tontoarraioa!  

 

Zapata gorriak kendu eta bota egingo ditu Peiok. Hortik aurrera eurei 

hitz egingo die. 

 

Oraindik ez dizut barkatu zure buruari egin zeniona. (Ozen, haserre). 

Eta ez dakizu oraindik zenbat botatzen zaitudan faltan! (hunkituta) 

Pila pila, patata tortila.  

 

Peluka marroia kendu eta mahaitxoaren gainean utziko du. Piano 

aulkian, etzanda, gorputza lurrera erortzen utzi eta hankek gora 

egingo dute.  

 

Ezbehar horrekin batera, mundua gainera erori zitzaidan. Ez nuen 

indarrik ezertarako. Gogorik ere ez. Atseden luzea hartu nahi nuen. 

Lozorroan sartu. Desagertu. Bai, desagertu. 

 

Ordurako lurrean etzanda, bankuaren aurrekaldean, postura fetalean. 

 

Londrestik alde egitea pentsatu nuen. Baina nora joango nintzen? 

Euskal Herrira? (pixka bat makurtuko da hori esateko). Baserrira? 

(Ezta erotuta ere ez adierazten duen aurpegiarekin). Azkenean 

Londresen gelditzea erabaki nuen. Hemen, gutxienez, maite ninduten 

lagunak nituen eta The Pink Flamingoko familiak inoiz baino hobeto 

zaindu ninduen.  

 

Kide bakoitza aipatzearekin batera, pixkanaka zutitzen joango da 

Peio, bukaeran zutik egon arte. 

Miss Whiten mimoak. Edwarden besarkadak. Mikek prestatzen zizkidan 

taperrak. Eta Matt eta Luke anai bikiek ematen zizkidaten masajeak. 

4 eskutara! 

 

Azken esaldia irribarre txiki batekin esango du. 

 

ZEA MAYSen Kea kantuaren zati bat a capella abestuko du Peiok.  

 

HORRELA BADA BIZITZA 

HARTUKO DUT BETI DEN MODUAN 

HORRELA BADA BIZITZA 

BETI AURRERA EGIN BEHARKO DA 

ALDAKORRA NAIZ, AGIAN BURU ARINA 

ZURI TA BELTZA UNE BEREAN. 

 

KEA BEZELA AIREAN 

HEGAN NABIL GAUEAN 

DANTZA LUZE BATEAN 

MIHAZKATUZ HAIZEA 

 

 

V 

 

Eta orduan argi sentitu nuen Londresen pozik bizitzen jarraitu nahi 

banuen, ezinbestekoa nuela nire benetako nortasunarekin bat egitea. 

Baina nor nintzen ni? Nor da Peio? Nor da Elur? Eta non dago baten 

eta bestearen arteko muga? 

 

Telefono deiaren keinua eskuarekin 

 

- PEIO: Bonjour Caroline. Zer nahi duzu? (iparraldeko ahoskera) 

- CAROLINE: O! Peio, viens avec nous ce soir! On va danser dans le 

parc. 

 

Peio, Elur, baina zuek noiz ikasi duzue frantsesez hizketan? 

 

A! Musikak doain asko ditu. Et moi, j’adore la chanson francaise!!! 

 

Frantsesez kantatutako abesti ezagunen mix laburra: 

 

- QUAND IL ME PREND DANS SES BRAS, IL ME PARLE TOUT BAS, JE VOIS LA 

VIE EN ROSE 

 

- VOYAGE, VOYAGE, PLUS LOIN QUE LA NUIT ET LE JOUR, VOYAGE, VOYAGE 

 

- JE T’AIME, OUI JE T’AIME. MOI NON PLUS! 

- VOULEZ VOUS COUCHER AVEC MOI CE SOIR 

 

 

Zertaz ari nintzen hizketan? A, bai! Caroline, dantza, parkea… beti 

ezetz esaten nion bere proposamenei. Badakizue, artistek agenda oso 

beteta izaten dugu beti. Baina igande arratsaldea zen, nik jai nuen 

The Pink Flamingon eta aspertuta nengoen. Horregatik behingo batez 

baietz esan nion, eta elkarrekin joan ginen Hyde Parkera.  

 

Paseo laburra modelo baten moduan 

 

Hara iritsi eta zer aurkituko? (Eskuekin keinuak eginez). Bata 

diaboloarekin. Beste batzuk malabarak egiten. Lagun talde bat 

lurrean exerita tan-tanak jotzen. Aze hippy kuadrila! 

 

- P: Caroline, je m’en vais. 

- C: Non, Peio, arrete, arrete! 

- P: Baina Caroline, ez al duzu ulertzen? Hau ez da nire giroa. Hauek 

hippy batzuk dira! (Iparraldeko ahoskera) 

 

Une horretan, ordea, irakaslea hizketan hasi zen.  

 

Begiak oso irekita. Predikadore ahotsa  

 

Zatozte, zatozte niregana! Eta itxi zuen begiak. 

 

Begiak itxita. Hemendik aurrera, ahotsa irakaslearena eta gorputza 

Peiorena. 

 

Sentitu zuen gorputza. Sentitu barruan duzuen ura. Bai, ura gara. 

Etengabe mugitzen ari den ur korrontea. Nabari duzue?  

 

Peio berriz ere. Begi bat irekita  

 

- P: Caroline, je m’en vais! 

- C: Arrete, Peio, arrete! 

- P: Ze neska astuna: “Arrete, Peio, arrete!” 

 

Atzera begira. Ixxxxxx ixiltzeko keinua 

 

Irakaslea hizketan berriz ere. Eta Peio mugimenduan 

 

Urak ez du pentsatzen. Beti aurrera doa. Itsasoruntz doan ur 

korrontea bezala. Gero eta azkarrago, gero eta gertuago. Nabari duzue 

jada kresalaren usaina? Gero eta azkarrago, gero eta gertuago. Eta 

bapatean…. SPLASH!!!!!  Itsasoa gara!!! 

 

Ireki zuen begiak. (Peiok begiak irekiko ditu eta flipatu egingo du) 

Mediterraneo itsasoan dauden algak zarete. Posidonia luze batzuk. 

Eta dantzan zaudete elkarrekin, armonia ederrean.  

 

Eta Mediterraneotik Hyde Parkera zatozte, azken finean gauza bera 

garelako: ura, ibaia, itsasoa, algak, hezur eta haragi. Denok bat. 

We are one! 

 

Segundu batzuetan flipatu aurpegiarekin dantzan jarraituko du Peiok. 

Bapatean gelditu eta aurpegi serioa. Ahoa irekita 

 

Aaaaa!!!! Hippy bat naiz! Arima hippya duen baserritarra!!! 

 

Zea, ta oain ze hasiko naiz, zuhaitzak besarkatzen? Ta tofua, kinoa 

eta hummusa jaten? Ai ene! (aurpegi xelebrea) 

 

Elur berriz ere, orainean 

 

Ba bai. Ia bizi osoa baserrian pasa ondoren, Londesera etorri behar 

izan dut Natura naizela sentitzeko. Xelebrea kontua, ezta? Eta 

portzierto, tofua barazkiekin, soja saltsa pixka bat botata… 

eskuarekin muxu ezpainetan 

 

 

 

VI 

 

Eta artista moduan? Zer berri azken urteetan, Elur? 

 

(Eskua bihotzera) Oh, Jason! Oh, Jasooon!!! Ikusi nuen lehen aldian 

berehala somatu nuen arriskua. (Sudurrarekin usaintzeko keinua). 

Danger! 

 

Piano aulkian exerita. Makilajea kentzen ari da kamerinoan. Hemendik 

aurrera Elur exerita eta Jason zutik. Jolasa aldaketa horrekin. 

 

Knock, knock.  

 

- ELUR: Bai, nor da?  

- JASON: Congratulations, Elur! Gaurko saioa zoragarria izan da. 

- E: Oh! Thank you! ScaryVasco! barre txikia 

- J: Zure kantuak idaztea bururatu zaizu noizbait? 

- E: Bai, baina horretarako talentu handia behar da. 

- J: Lasai, maitea, nik lagunduko dizut. 

 

Hasiera batean nirekin ligatu nahian zebilela pentsatu nuen. Baina 

bai zera, serio ari zen! Izan ere Jason musika ekoizlea da. Music 

producer. Eta bere estudiora gonbidatu ninduen. 

 

- J: Hasteko ariketa erraz bat proposatuko dizut. Hartu ezagutzen 

duzun kantu baten melodia eta aldatu bere hitzak. A! Eta saia zaitez 

originala izaten! 

 

- E: Lasai, hori erraza izango da niretzat. Gogoan izan euskalduna 

naizela. The Basque Country. Eta Euskal Herrian bertsolaritza dugu. 

 

Eta hasi nintzen. Baina ez zitzaidan ezer bururatzen. Blokeatuta 

nengoen! Orduan Bilintx, Txirrita eta Maialenen arimei laguntza 

eskatu nien. Eta kostata, baina azkenean inspirazioa iritsi zen! 

 

Whitney Houstonen I Will Always Love You kantuaren 

melodian oinarrituta.  

 

HENDAIATIK BAIONARA NOA ZUREGANAAAAAAAAA!!!!!  

HENDAIATIK BAIONARAAAAA NOOOOOOAAAAAAAA!!!!! 

 

- J: Uste nuena baino denbora gehiago pasa beharko dugu elkarrekin, 

maitea. 

 

 

Astean bitan edo hirutan elkartzen hasi ginen Jason eta biok. Beti 

bere estudioan. Eta ederki pasatzen genuen elkarrekin. Pasada bat 

zen! Eta ez, ez genuen alkoholaren beharrik horretarako. Eta noski, 

horrenbeste denbora elkarrekin eman ondoren... ba pasa egin zen. Oh, 

Jason! Ederra izan zen. Ez zuen luze iraun, ordea. Egun batean... 

 

- J: Elur, we need to talk. 

 

Eta norbaitek “hitz egin behar dugu” esaten dizunean, gauza onik ez.  

 

Telenobela moduan. Elur exerita. Jason zutik. Jolasa 

 

- E: Zer? Zer duzu, Jason? 

- J: New Yorkera noa bizitzera. 

- E: Zer? Nola? Zergatik? 

- J: Lana eskaini didate bertan. 

- E: Lana? Zeinek? 

- J: Jennifer Lopezek. 

- E: Jennifer Lopez? “Y el anillo pa cuando?”. Eta noiz zoaz? (zutitu 

egingo da)  Eta exeri zaitez behingo batez! (Eskuekin Jason 

exeritzera behartuz) 

- J: Etzi noa. 

- E: Etzi? Ahhhh (ezin sinetsi) 

 

Ezagutu nuenean sentitu nuena ez zen kasualitatea izan: Danger!  

 

Bihotza hautsita nuen. Berehala irudikatu nuen: Jason New Yorken. 

Ni Londresen. Atlantiko osoa gure artean. Bananduta. Urrutiegi. 

 

Horretan pentsatzen ari nintzela, etxera itzuli (aulkian exeriko da 

berriz ere) eta … melodia bat etorri zitzaidan burura.  

 

Maitasunez Blai kantuaren leloa kantatuko du Elurrek. 

 

 

ITZUL ZAITEZ NIREGANA 

MUXUKATU TA LAZTANDU NAHI ZAITUT  

MAITASUNEZ BLAI GAU OSOAN 

BAINA ZUK NAHI AL DUZU? 

 

Konturatzerako abesti osoa idatzi nuen. Hitzak eta melodia. Bai, 

lortu nuen! Nire lehen kantua idazteko gai izan nintzen! (pozez 

gainezka). Biharamunean grabatu genuen Jasonen estudioan, bera joan 

bezperan. Zer uste zuen, New Yorkera aldegingo zuela biok elkarrekin 

ezer grabatu gabe? Bai zera! Eta ordutik, Maitasunez Blai beti 

abesten dut nire showan, nik idatzitako lehen kantua delako. Musika! 

 

MUSIKA: ELUR MAITASUNEZ BLAI 

 

ZER MODUZ? NON ZAUDE? ASPALDIAN ZURE BERRIRIK EZ.  

NI ONDO, BETIKO MODUAN BAINA ZURE HUTSUNEA HANDIA DA.  

GALDERA BAT NIRE BURUAN: FALTAN BOTATZEN AL NAUZU?  

DENBORA AURRERA DOAN ARREN EZIN ZAITUT AHAZTU.  

 

ITZUL ZAITEZ NIREGANA  

MUSUKATU ETA LAZTANDU NAHI ZAITUT  

MAITASUNEZ BLAI GAU OSOAN  

BAINA ZUK NAHI AL DUZU?  

 

EZIN ONARTU ELKARREKIN EZ GAUDELA JADA ZU ETA NI  

GURE ARTEKOA BEREZIA ETA BAKARRA ZELA SINETSITA  

BAINA OKER NENGOEN. GUREA AMAITU ZEN ETA ORAIN URRUTI ZAUDE  

ZERGATIK EZ ZATOZ ETXERA BERRIZ SAIA GAITEZKE  

VII 

 

Hemendik aurrera eta obraren bukaerara arte Peiok hitz egingo du, 

bere euskalkian (gipuzkera). Artista poseak amaitu dira.  

 

Oso pozik eta harro nao urte hauetan indako bidiakin. Asko kostau 

zait honaino iristea, baina azkenen lortuet. Ta bakizue zer? inoiz 

baino hobeto sentitzen naiz ne azalean. Ta hoi gauza handia da 

benetan! (zutik esango du hau guztia, publikoari begira. Poz lasaia. 

Ia hunkituta.)  

 

Ta ordun? Gaur ze gertau da? Zeatik ez naiz gai izan ohiko showa 

eskaintzeko? 

 

Exeri eta zapatak jantziko ditu berriz ere.  

 

Batzuetan ezinezkoak diruditen gauzak gertatzen dira bizitzan, eta 

errealitatea fikzioa baino harrigarriagoa izan daiteke. 

 

Zutitu eta bi pauso emango ditu atzeruntz, ondoren kaletik oinez 

dabilela irudikatzeko. 

 

Laneako bidian nentorren. Eta bapatean… (oinez doala norbaitekin 

gurutzatu da. Begiradarekin jarraitu du. Atzeruntz begiratzen du). 

Iñigo! Iñigo Londresen! Nere gaztetako amodio platonikoa.  Posible 

al da? Ta … eztet agurtu. Lotsatu in naiz. Lotsatu? Bai, ne buruaz 

lotsatu naiz. Baina nola da posible? Gaur egun? Oaindik? Pasa 

ditudanak ta geo? Hainbeste beldur gainditu ondoren? Oindik lotsatu 

iten naiz? Ez da posible! (pentsakor eta kopetilun). 

 

Baina … nola enaiz lotsauko? (publikoari hitz eginez). Zuek pentsau 

une batez ni hola, itxura honekin agertzen naizela Baserrian. Ala 

ne herrian. Ze esango luke jendiak? E? Nik esangoizuet. Ezer ez. 

Jendiak elidake ezer esango. Baina begirada zorrotzak? Ta ahopean 

indako komentarioak?  

 

Ez. Eskerrik asko. Eztet hoien beharrik. Nayoet hiri gris, kaotiko 

eta anonimo honetan bizi, hemen behintzat lasai bizi naizelako, ta 

eztet uneoro alertan eon beharrik. Baina trixtea da, bai, oso trixtea 

da euskalduna izan ta, naizen modukoa naizelako ta hala bizi nahi 

dudalako atzerrira aldegin ber izatia. 

 

Bankuan exeriko da. 

Han, leku bakar baten sentitzen nintzen seguru. (tonua aldatuko du. 

Goxoagoa berriz ere). Baserri aurreko mendi magalean, sasi batzuen 

atzean harri handi bat zeon. Nere gordeleku sekretua zan! Ta bertan 

orduk eta orduk ematen nitun exeita, baserriai beida. Ne ordurik 

gogokoena atsaldeko azken ordun izaten zan, eguzkiak aurpegian 

ematen baitzidan bete-betean, ta ia enun ezer ikusten. Baina entzun 

bai, dena entzuten nun. Animalien hotsak, hostoen zarata, haizea. 

ta behin baino geyotan gure ama, nei deika.  

 

- AMA: Peio, nun habil? Oain ere ametsetan? Peio, esnatu!!! 

 

Bankutik altxatuz, aurpegia aldatu zaio berriz ere. Piztu da Peio. 

 

Lasai, ama. Esnatu naiz. Bai, esnatu naiz!  

 

Gona eta blusa kenduko ditu. Faja eta takoi gorriak jantzita dituela 

geldituko da 

 

Peio naiz, Euskal Herritik datorren baserritarra. Baina Elur ere 

banaiz. Eta Naturaren moduan, ni ere eraldatzen noa etengabe. Ur, 

Lur, eta Elur. 

 

Gizona naiz. Baina baita emakume ere. Batzuetan, biak batera. Eta 

besteetan, ez bata eta ez bestea.  

 

Animalia ere banaiz.  

 

Pare bat postura egingo ditu. Flamenko arrosa. Mugimendu azkar 

batekin, armiarma bihurtuko da. Eta berriz ere hasierako posturara 

itzuliz, adar pare bat aterako zaizkio burutik.  

 

Akerra naiz. Bai, adarrak okerrak dituen akerra naiz. Horixe naiz. 

Eta horrela jarraitukot etorkizunean ere.  

 

MUSIKA: HATXE - AURRESKUNBIA 

 

AKERRAK ADARRAK OKERRAK DITU koreografia. Peioren izaera ezberdinen 

dantza. Atzetik HATXEren Aurreskunbia entzuten hasiko gara. 

Bukaerako festa. Eta Agurraren azken urratsak dantzatzearekin batera, 

ikuskizunaren amaiera.  

 

 

AMAIERA 

Informazio gehiago: 
 
www.elur.eus 
Elur Etxea, facebooken eta instagramen 
 
Erreferentziak: (bideoak, elkarrizketak eta erreportajeetako loturak) 
 
- Esnatu Naiz trailerra: https://www.youtube.com/watch?v=ycMjyo8sHVc 
 
- Dantzagunea: https://www.youtube.com/watch?v=-s502xXq9vE&t=3s 
 
 
- Berria: https://www.berria.eus/paperekoa/1872/032/001/2020-09-30/baserritik-klubeko-
agertokira.htm?fbclid=IwAR0VhqePmLanO-
q5lRtDFMHSYd7D9SFoakW1FuhiLmwJVmViRoQhCHsw44M 
 
- Hirutxuloko Hitza: https://irutxulo.hitza.eus/2020/08/12/zer-pentsatu-emango-dizun-une-
atsegin-eta-dibertigarri-bat-pasa-nahi-baduzu-aukera-ona-da-esnatu-naiz-kabareta/ 
 
 
Eskubiko taula:  
 
Andoni Mutiloa (argazkia) 
 
BIZITZA:  
 
Jaiotza: Hernani, 1976ko abuztuaren 17a (44 urte) 
Herrialdea: Gipuzkoa, Euskal Herria 
 
HEZKUNTZA: 
 
Ikasketak: Kazetaritzan lizentziatua (Leioa, EHU). Atzerriko hizkuntzako magisteritzan 
diplomatua (Donostia, EHU). 
 
Hizkuntzak: euskara, gaztelera, ingelesa eta frantsesa 
 
JARDUERAK:  
 
Jarduerak: kazetaria, irakaslea, sortzailea, dantzaria, aktorea eta abeslaria 
 
Lan nabarmenak: Esnatu Naiz kabareta 

ESNATU NAIZ  
 
Andoni Mutiloak sortutako kabareta da. Donostiako Poltsiko Antzerkiko deialdian finalista 
izan ostean, 2020ko urtarrilean estreinatu zen. Esnatu Naiz antzerkia, dantza eta musika 
nahasten dituen ikuskizuna da. Identitatea, giza-harremanak eta sexualitatea ditu hizpide, 
besteak beste, baina batez ere, gure nortasunarekin bat egin eta aske bizitzeko gonbitea 
egiten digu.   
 
Ikuskizunaren abiapuntua: 
 
“Beyoncé izan nahi duen baserritarra”. Ideia hori buruan zuela hasi zen Andoni egitasmo 
honi forma ematen 2018an. Hasiera batean antzerki obra baten gidoia zirudien, baina 
idazketa prozesuan aurrera egin ahala, dantzak eta musikak pisu handiagoa hartu zuten. 
Gidoiaren lehen bertsioa 2019ko urtarrilaren 1ean amaitu zuen. Ordurako argi zuen obra 
idazteaz gain, taularatzeko gogo handia zuela eta horretarako norbaiten laguntza beharko 
zuela. Eta Amancay Gaztañagak eskaini zion behar zuen babesa egitasmo hori errealitate 
bihurtzeko.  
 
Estreinaldia: 
 
Proiektua Donostiako Poltsiko Antzerkiko deialdian aukeratua izan ondoren, Esnatu Naiz 
2020ko urtarrilaren 29an estreinatu zuten Poltsiko Antzerkiko Jaialdian. Guztira 4 emanaldi 
eskaini zituzten Donostiako 4 tabernatan (Botanika, El Nido, Scanner eta La Taberna).  
 
Covid 19 birusaren ondorioz udaberrirako lotuta zituzten hitzorduak bertan behera utzi 
ostean, 2020ko udan emanaldiekin hasi ziren berriz ere. Orduz geroztik Aduna, Altzo, 
Zestoa eta Donostiako Tabakaleran eskaini dute Esnatu Naiz. Irailaren 30ean, berriz, 
kabaretaren bertsio luzea estreinatu zuten Hernanin.  
 
Sinopsia: 
 
Elurrek Londresko The Pink Flamingo klubean egiten du lan. Dantzatzeaz 
eta kantatzeaz gain, bere showa izatea lortu du eta gauero jende asko 
joaten da bera ikustera. Harrigarria izan da Elurren eraldaketa. Izan ere, 
duela 10 urtera arte baserrian bizi zen bere familiarekin. Nola demontre lortu 
du baserritan euskaldun honek underground mugimenduko modako artista 
izatea Londresen? Zer bizipen izan ditu Elurrek azken 10 urte hauetan? Eta 
zergatik da Beyoncé guzti honen erruduna? 
 
Lantzen dituen gaiak: 
 
Ikuskizun honek kontatzen digun istorioa xelebrea izan arren, galdera 
sakona proposatzen digu: gure nortasuna eta gure bizimodua bat al 
datoz? Beste modu batean galdetuta: gure nahiek, beharrek eta ametsek zer 
leku dute gure egunerokoan? 
 
Bere azken 10 urteko bizipenen kontakizuna egitearekin batera, hainbat gai 
zehatzei buruzko hausnarketa egingo du Elurrek obra honetan: harreman 
sozialak, generoa, auto-estimua, lotsa eta beldurrak, sexualitatea, sormena, 

bizipoza… gizartean errotuta dauden hainbat ohitura eta arau zalantzan 
jartzeaz gain, LGBTI+ komunitatearen eskubideen aldeko apustua egiten du kabaretak. 
 
 
Fitxa artistikoa:  
 
IZENBURUA: Esnatu Naiz 
 
IDEIA, GIDOIA ETA ZUZENDARITZA: Andoni Mutiloa 
 
AHOLKULARITZA ETA KANPO BEGIRADA: Amancay Gaztañaga 
 
ARTISTA: Andoni Mutiloa 
 
MUGIMENDU ZUZENDARITZA: Eneko Balerdi 
 
EKOIZPENA: Elur Etxea 
 
NORI ZUZENDUTA: Ikusle helduak 
 
IRAUPENA: Bertsio laburra: 37 minutu / Bertsio luzea: 50 minutu 
 
HIZKUNTZA: Euskara 
 
ESTREINALDIA: Bertsio laburra: Donostiako Poltsiko Antzerki Jaialdia, 
2020ko urtarrilaren 29an / Bertsio luzea: Hernaniko Kultur Etxea, irailaren 
30ean 
 
 
Informazio gehiago:  
 
www.elur.eus 
 
Elur Etxea, facebook eta instagramen. 
 
Erreferentziak: (bideoak, elkarrizketak eta erreportajeetako loturak) 
 
- Esnatu Naiz trailerra: https://www.youtube.com/watch?v=ycMjyo8sHVc 
 
- Dantzagunea: https://www.youtube.com/watch?v=-s502xXq9vE&t=3s 
 
- Berria: https://www.berria.eus/paperekoa/1872/032/001/2020-09-30/baserritik-klubeko-
agertokira.htm?fbclid=IwAR0VhqePmLanO-
q5lRtDFMHSYd7D9SFoakW1FuhiLmwJVmViRoQhCHsw44M 
 
- Hirutxuloko Hitza: https://irutxulo.hitza.eus/2020/08/12/zer-pentsatu-emango-dizun-une-
atsegin-eta-dibertigarri-bat-pasa-nahi-baduzu-aukera-ona-da-esnatu-naiz-kabareta/ 

